
KORRUPSIYAGA QARSHI KURASHDA “KOMPLAENS-NAZORAT” TIZIMI ROLINI 
OSHIRISHGA OID TADQIQOTLARNING NAZARIY, IJTIMOIY VA HUQUQIY 

ASOSLARI 
 
 

http://dx.doi.org/10.5281/zenodo.17048576 
 
 

ANNOTATSIYA 
Bugungi kunda korrupsiyaning har qanday ko‘rinishlarini, uning sabab va shart-sharoitlarini 

bartaraf etish bo‘yicha yangi tizimli choralar ko‘rishni va korrupsiyaga qarshi kurashuvchi tizim 
faoliyatini yanada rivojlantirish uchun ushbu masalaga ilmiy yondashuvni va turli tadqiqotlarni olib 
borish zaruratini keltirib chiqarmoqda. Maqolada muallif tomonidan korrupsiyaga qarshi kurashda 
“komplaens-nazorat” tizimi rolini oshirishga oid tadqiqotlarning nazariy, ijtimoiy va huquqiy 
asoslarini tahlil qilinadi. Shuningdek, maqolada korrupsiya tushunchasiga sharhlar berilib, 
korrupsiyaga qarshi kurashishga doir manbalar tahlil qilinadi. Bundan tashqari korrupsiyaga qarshi 
borasidagi faoliyatning huquqiy asoslari, korrupsion holat uchun javobgarlik tortilishga doir normalar 
tahlili hamda korrupsiyaga qarshi kurashishda jamoatchilik fikrining ahamiyati ochib berilgan.  

Kalit so‘zlar: korrupsiya, korrupsiyaga qarshi kurashish, komplaens-nazorat, islohot, 
korrupsion harakatlar, korrupsiya tarixi, jinoyat, korrupsiyaviy jinoyatlar, adolat, farovonlik, 
jamoatchilik fikri, adolatli davlat boshqaruvi, ijtimoiy jarayonlar, sotsial guruhlar, samarali davlat 
boshqaruvi, siyosat, fozil jamiyat, adolat. 

ТЕОРЕТИЧЕСКИЕ, СОЦИАЛЬНО-ПРАВОВЫЕ ОСНОВЫ ИССЛЕДОВАНИЯ 

ПО ПОВЫШЕНИЮ РОЛИ СИСТЕМЫ КОМПЛАЕНС-КОНТРОЛЯ В БОРЬБЕ С 
КОРРУПЦИЕЙ 

АННОТАЦИЯ 
Сегодня необходимо принятие новых системных мер по искоренению всех проявлений 

коррупции, её причин и условий, а также дальнейшее развитие деятельности 
антикоррупционной системы, научный подход к данному вопросу и проведение различных 
исследований. В статье анализируются теоретические, социальные и правовые основы 
исследования автора о повышении роли системы «комплаенс-контроля» в борьбе с 

mailto:@mail.ru

коррупцией. В статье также даются комментарии к понятию коррупции и анализируются 
источники по борьбе с коррупцией. Кроме того, раскрываются правовые основы 
антикоррупционной деятельности, анализируются нормы об ответственности за коррупцию, а 
также значение общественного мнения в борьбе с коррупцией. 

Ключевые слова: коррупция, борьба с коррупцией, комплаенс-контроль, реформа, 
коррупционные действия, история коррупции, преступность, коррупционные преступления, 
правосудие, благосостояние, общественное мнение, справедливое государственное 
управление, социальные процессы, социальные группы, эффективное государственное 
управление, политика, добродетельное общество, справедливость. 

 
Kosimov Vohid, 

Deputy Head of JSC UZBEKNEFTEGAZ 
“Department of Financial Compliance-Control” 

e-mail: @mail.ru 
 

THEORETICAL, SOCIAL AND LEGAL BASIS OF THE RESEARCH TO 
INCREASE THE ROLE OF THE COMPLIANCE-CONTROL SYSTEM IN THE FIGHT 

AGAINST CORRUPTION 
ABSTRACT 

Today, it is necessary to adopt new systemic measures to eradicate all manifestations of 
corruption, its causes and conditions, as well as further development of the anti-corruption system, a 
scientific approach to this issue and conducting various studies. The article analyzes the theoretical, 
social and legal foundations of the author's research on increasing the role of the "compliance control" 
system in the fight against corruption. The article also provides comments on the concept of 
corruption and analyzes sources on the fight against corruption. In addition, the legal basis for anti-
corruption activities is disclosed, the rules on liability for corruption are analyzed, as well as the 
importance of public opinion in the fight against corruption.  

Keywords: corruption, fight against corruption, compliance control, reform, corrupt actions, 
history of corruption, crime, corruption crimes, justice, welfare, public opinion, fair public 
administration, social processes, social groups, effective public administration, politics, virtuous 
society, justice. 

 
KIRISH 
Korrupsiya, xalq atamasi bilan aytganda, lavozimidan yoki unga berilgan vakolatdan o‘z 

manfaatlarini ko‘zlash, mansab suiiste’moli, poraxo‘rlik, tanish-bilishchalik qadimdan ijtimoiy xavfli 
illatlardan biri bo‘lib, bu illat, barcha davrlarda dunyoning turli mintaqa va davlatlarida turli darajada 
va xususiyatlarda namoyon bo‘lib kelgan, unga qarshi qurash choralari ham turli daraja va uslublarda 
kechgan. Afsuski, korrupsiya hozirgi kunda xam irodasiz odamlar hisobiga katta muammo va ijtimoiy 
xavf ko‘rinishida saqlanib qolmoqda. 

Yangi O‘zbekistonda bozor munosabatlarining rivojlanishi nafaqat jahon iqtisodiyotidagi 
integratsiya jarayonlarida ishtirok etishiga, balki davlat xizmatchilari orasida korrupsiyani 
tarqalishidan kelib chiqadigan xatarlarning oldini olish uchun huquqiy vositalarning O‘zbekiston 
haqiqatiga kirib borishiga olib keldi. Bugungi kunda, iqtisodiyotni yanada rivojlantirish, xalq 
farovonligini oshirish, mamlakatda investitsiya muhitini yaxshilash borasidagi strategik vazifalarni 
hal etishda korrupsiyaga qarshi kurashish davlat siyosatining ustuvor yo‘nalishlariga aylandi. Bu 
sa’y-harakatlar esa, korrupsiyaning har qanday ko‘rinishlarini, uning sabab va shart-sharoitlarini 
bartaraf etish bo‘yicha yangi tizimli choralar ko‘rishni va korrupsiyaga qarshi kurashuvchi tizim 
faoliyatini yanada rivojlantirish uchun ushbu masalaga ilmiy yondashuvni va turli tadqiqotlarni olib 
borish zaruratini keltirib chiqarmoqda. 

METODOLOGIYA 
Korrupsiyaga qarshi kurashda “komplaens-nazorat” tizimi rolini oshirishga oid 

tadqiqotlarning nazariy, ijtimoiy va huquqiy asoslari nazariy va metodologik asosni tahlil qilishda 

mailto:@mail.ru

O‘zbekiston Respublikasi Prezidenti Sh.Mirziyoevning asarlari, Sh.Qobilovning Milliy 
xavfsizlikning iqtisodiy muammolari nomli monografiyasi, B.Shamsutdinovning Korrupsiyaviy 
jinoyatlar uchun javobgarlik nomli monografiyasi, M.Bekmurodovning Zamonaviy boshqaruv 
sotsiologiyasi nomli monografiyasida korrupsiyaning o‘zisha xos jihatlari, ildizlari ko‘rinishlari 
hamda korrupsiyaga qashi kurashda komplaens nazorat tizimini yo‘lga qo‘yishning ijtimoiy 
ahamiyati atroflicha tahlil qilingan [1]. 

ASOSIY QISM 
Komplaens yoki komplaens nazorat (inglizcha «compliance» so‘zidan «muvofiqlik») – bu 

tashkilot xodimlari ish faoliyatining milliy va ratifikatsiya qilingan xalqaro qonunchilikka muvofiq 
ish yuritishidir. Shuningdek, qonunga zid bo‘lgan xatti-harakatlarini oldini olish va qonunchilikka, 
sanoat standartlariga va ichki tartib-qoidalarga (nizomlar, yo‘riqnomalar, qoidalar va boshqalar) rioya 
qilish asosida korporativ ishbilarmonlik etikasini tatbiq qilishga qaratilgan chora-tadbirlar tizimidir. 

2016-yilning oktyabr oyida mamlakatimiz Prezidenti Sh.Mirziyoev tashabbus ko‘rsatdi, o‘sha 
paytda O‘zbekiston Respublikasi Prezidenti vazifasini bajaruvchisi edi. Sh.Mirziyoev O‘zbekiston 
Respublikasi Oliy Majlisi Qonunchilik palatasiga “Korrupsiyaga qarshi kurashish to‘g‘risida”gi 
O‘zbekiston Respublikasi qonuni loyihasini kiritish haqida qonunchilik tashabbusini bildirdi. Ushbu 
qonun qisqa vaqtda ishlab chiqildi va 2017-yil 3-yanvardan kuchga kirdi. Qonun umumiy qoidalar, 
korrupsiyaga qarshi kurashish bo‘yicha faoliyatni amalga oshiruvchi va unda ishtirok etuvchi 
organlar hamda tashkilotlar, korrupsiyaga qarshi kurashish sohasida huquqiy ong va huquqiy 
madaniyatni yuksaltirish, korrupsiyaning oldini olishga doir chora-tadbirlar, korrupsiyaga oid 
huquqbuzarliklarni aniqlash, ularga chek qo‘yish, javobgarlikning muqarrarligi, yakunlovchi qoidalar 
kiritilgan 34 moddani qamrab olgan 6 bobdan iborat huquqiy mexanizm yaratildi [2]. 

Yangi O‘zbekistonda korrupsiyaga qarshi kurash borasidagi eng katta amaliy islohotlardan 
yana biri bu – “O‘zbekiston Respublikasi Prezidentining 2020-yil 29-iyundagi PF-6013-sonli 
“O‘zbekiston Respublikasida korrupsiyaga qarshi kurashish tizimini takomillashtirish bo‘yicha 
qo‘shimcha chora-tadbirlar to‘g‘risidagi” farmoni bilan O‘zbekiston Respublikasi Korrupsiyaga 
qarshi kurashish agentligi tashkil etilganligidir. Shuningdek, mamlakatimizda mamlakatimizda 
korrupsiyaning oldini olish va unga qarshi kurashish, yangi davlat va yangi jamiyat qurilishida barcha 
sohalarida korrupsiya omillariga chek qo‘yishga qaratilgan o‘ndan ortiq normativ-huquqiy hujjatlar 
qabul qilinib, “Yul xaritalari” hamda chora-tadbirlar rejalari tasdiqlandi [3]. 

Muhtaram Prezidentimiz Shavkat Mirziyoevning “Korrupsiyaga qarshi kurashda huquqni 
muhofaza qiluvchi idoralar qanchalik harakat qilmasin, xalqimiz bu jirkanch illatga murosasiz 
bo‘lmas ekan, ta’sirchan jamoatchilik nazoratini o‘rnatmas ekan, bu baloga qarshi samarali kurashni 
tashkil eta olmaymiz. Bu illat bilan nafaqat huquqni muhofaza qiluvchi idoralar, balki har bir jamoa 
jiddiy kurashishi kerak. Shuning uchun har bir davlat idorasida jamoatchilik tomonidan nazorat 
qilinadigan korrupsiyaga qarshi kurashish bo‘yicha o‘z ichki dasturlari bo‘lishi shart” [4]. 

“Korrupsiyaga qarshi kurashishda aholining barcha qatlamlari, eng yaxshi mutaxassislar jalb 
qilinmas ekan, jamiyatimizning barcha a’zolari, ta’bir joiz bo‘lsa, “halollik vaksinasi” bilan 
emlanmas ekan, o‘z oldimizga qo‘ygan yuksak marralarga erisha olmaymiz. Biz korrupsiyaning 
oqibatlari bilan kurashishdan uning barvaqt oldini olishga o‘tishimiz kerak”. Ta’kidlab o‘tgan so‘zlari 
korrupsiyaga qarshi kurashuvchi tashkilotlar hamda barcha tashkilotlardagi ichki nazorat va 
komplaens nazorat bo‘limlari faoliyatini tizimli tahlil qilish hamda ushbu masalaga ilmiy 
yondashuvni taqozo qiladi [5]. 

Aholida korrupsiyaga nisbatan murosasizlik munosabatlarini shakllantirish faqat tashkilot, 
idora yoki korxonalarda emas, balki, undan bir muncha oldinroq ya’ni kadrlar tayyorlovchi oliy ta’lim 
tashkilotlarida “bir jinoyatchi bir odamni halok qilishi mumkin, bir korrupsioner davlatni halokatga 
olib borishi mumkin”, degan  shior ostida ularga mavzuga doir bilim va tajribalarini o‘rgatish, turkum 
ilmiy, ipmiy-uslubiy, o‘quv qo‘llanmalar, monografiyalar, darsliklar orqali ularda murosasizlik 
munosabatlarini shakllantirish, bir so‘z bilan aytganda, ularni halollik vaksinasi bilan noorganik 
usulda emlash orqali jamoatchilik fikrini shakllantirish lozim. Tarixda bizga ma’lumki, qadimdan 
adolatli davlat boshqaruvi va farovon jamiyatni faqatgina adolatli hukmdorlargina qura olgan. 

Sharqning buyuk mutafakkirlari ham azaldan poraxo‘rlik va korrupsiyadan xoli davlat va jamiyat 
qurish tartibotlarini o‘z zamonasining hukmdorlariga uqtirib kelganlar. 

“Korrupsiya” so‘zining lug‘aviy ma’nosi lotincha “corruptio” so‘zidan olingan bo‘lib, pora 
berib sotib olish, buzilish, ishdan chiqish, axloqiy (ma’naviy) buzilish ma’nolarini anglatadi. 
Shuningdek, korrupsiya so‘zining zamonaviy talqinlarida ishonib topshirilgan vakolatlarni shaxsiy 
manfaatlari uchun suiiste’mol qilish degan tushunchalarni ham beradi. 

Qadimgi Sharq xalqlarining diniy-falsafiy aqidalari, ta’limotlarida adolatli davlat boshqaruvi 
va farovon jamiyatni barpo etishga doir ta’limotlarni o‘rganishda Zardushtiylik dinining muqaddas 
kitobi Avesto, Hind vedalari, Xitoy qo‘lyozmalari, Sug‘d yozuvlari (saturalari), Xamurappi qonunlari 
va Antik davri faylasuflarining ta’limotlari birinchi manba bo‘lib xizmat qiladi. Shuningdek, ilohiy 
kitoblar Zabur, Tavrot, Injil va Qur’oni Karim oyatlarida ham aynan adolatli boshqaruv va farovon 
jamiyat haqidagi ilohiy tartibotlarni ko‘rish mumkin. 

Korrupsiyaga qarshi kurashishga doir faoliyatning tarixiga nazar soladigan bo‘lsak, miloddan 
avvalgi XXIV asrda Lagash shahri (davlati)ning hukmdori Uruinim rasman davlat tashkiloti sifatida 
yo‘lga qo‘ygan. Mamlakatda poraxo‘rlik va mansabdan foydalanish holatlarini qattiq qoralab, davlat 
boshqaruvini, sud tizimini korrupsiyadan holi organlarga aylantirgan birinchi hukmdor sanaladi. 
Miloddan avvalgi IV asrda Qadimgi Hindistondagi Bxarata davlatining vazirlaridan biri tomonidan 
Korrupsiyaga qarshi kurashish to‘g‘risidagi birinchi traktat (normalar to‘plamini “Arta Shastra 
Kautilya” taxallusi bilan nashr etgan. Uyda u “Qirol mulki, hech bo‘lmaganda ozgina bo‘lsa xam, 
ushbu mulk uchun mas’ul bo‘lganlar tomonidan o‘zlashtirilishi mumkin emas», degan, normani 
kiritgan. Yana bir e’tiborli jihati, bu qonun va pandnomaning asosiy maqsadi qirol, ya’ni davlat mulki 
muhofazasiga qaratilgan. Xuddi shunday korrupsiyaga qarshi kurash tizimini Qadimgi Misr va 
Qadimgi Rim davlatlarida ham bo‘lganligini ko‘plab tarixiy manbalar tasdiqlaydi [6]. 

Islom dunyosida ham korrupsiya qoralangan va man etilgan illatlardan bo‘lib, Qur’oni 
Karimning “Baqara” surasida “Mol va boyliklaringizni o‘rtalaringizda botil (harom) yo‘llar bilan 
yemangiz. Shuningdek, bila turib, odamlarning haqlaridan bir qismini gunoh yo‘l bilan yeyish 
maqsadida uni hokimlarga havola etmangiz” oyat musulmon huquqida korrupsiyaning har qanday 
ko‘rinishini taqiqlovchi normalarni kiritishga asos bo‘lgan [7]. 

Pora arab tilida “rishva” deb ataladi, shar’iy istilohda esa, “Pora-haqni yo‘qqa chiqarish va 
botilni yuzaga chiqarish uchun beriladigan narsadir”. Abdulloh ibn Amr roziyallohu anhudan rivoyat 
qilinadi: “Rasululloh solallohu alayhi vasallam: “Pora beruvchiga va pora oluvchiga Allohning la’nati 
bo‘lsin”, dedilar. Rasululloh sallallohu alayhi vasallam ikkovlarini ham ushbu harom ishni qilganlari 
uchun la’natlamoqdalar. Rasululloh sallallohu alayhi vasallamning la’natlari juda og‘ir jazodir. 
Chunki, la’nat birovni Allohning rahmatidan uzoq bo‘lishini so‘rashdir. Yana bir hadisda 
Payg‘ambarimiz sallallohu alayhi vasallam: “Pora beruvchi ham, oluvchi ham, o‘rtada turuvchi ham 
jahannamga tashlanadi”, dedilar [8]. 

G‘arb mumtoz mutafakkirlaridan Nikkolo Makiavelli o‘zining “Hukmdor” asarida 
korrupsiyaga quyidagicha ta’rif bergan. Jumladan, u korrupsiyani iste’mol kabi kasallik bilan 
taqqoslaydi: “Har qanday poraxo‘rlikni avvaliga tanib olish kiyin, ammo davolash osonroq. Agar 
unga e’tibor berilmasa, uni tanib olish oson, ammo davolash qiyin bo‘ladi” [9]. Shuningdek, 
mutafakkir «Odamlarning xatti-harakatlarini bir-xil xirs va intilishlar belgilaydi. Inson tabiatining 
zaminida amalparastlik, g‘arazgo‘ylik yotadi. Jamiyatdagi ba’zi odamlar subutsiz, noshukur, qo‘rqoq, 
munofiq, ichi qora, boshqalarni ko‘ra olmaydigan xossalarga egadirlar. Qobiliyati cheklangan bo‘lsa 
ham o‘z imkoniyatlari chegarasidan tashqaridagi xohishlariga erishish uchun hech narsadan tab 
tortmaydilar. Ular doim hozirgi kundan norozi, o‘tmishni maqtaydilar, taqlid qilishni sevadilar, lekin 
yaxshi narsalarga nisbatan yomon odatlarni tezroq o‘zlashtiradilar. Inson – o‘zining dunyoga 
kelishini batamom asosli ravishda katta yig‘i bilan olqishlovchi eng ojiz va sho‘rpeshona mahluqdir», 
deb ta’riflagan. 

Har qanday korrupsion holat jamiyatda adolatsizlikka keng sharoit yaratadi. Demak, 
korrupsiyaga nisbatan befarq bo‘lish – jamiyatda adolatsizlikni avj olishiga hissa qo‘shish bilan 
barobardir. Muhtaram Prezidentimiz Shavkat Mirziyoev adolatli davlat tushunchasiga quyidagicha 
ta’rif bergan: «Adolatli davlatning xususiyati shundayki, u avvalo qonun ustuvorligini qaror toptirishi 

kerak. Shu bois, biz o‘z faoliyatimizning birinchi kunidan «Xalq davlatga emas, davlat xalqqa xizmat 
qiladi», degan siyosatni, ya’ni, inson qadrini ulug‘lash, inson manfaatini ta’minlash tamoyilini eng 
ustuvor vazifa sifatida belgilab oldik», degan so‘zlari aynan qadimgi davrlardan toki, shu vaqtgacha 
adolatli davlat tamoyili o‘zbek davlatchiligi aynan adolat tamoyili asosida faoliyat yuritganligini 
ko‘rish mumkin [10].  

Demak, Prezidentimizning ushbu so‘zlardan shuni anglash mumkinki, adolatning huquqiy 
ahamiyati barchani qonunlarga qat’iy rioya etishi va siyosiy jihati esa davlatni adolat qoidalari va 
tamoyillari asosida boshqarish hamda ushbu adolatli davlat boshqaruvni amalga oshirish uchun 
davlatning yagona manbasi bo‘lgan xalqni o‘z hayotidan rozi bo‘lib yashashlari uchun munosib 
sharoit yaratishdir. Bir so‘z bilan aytganda aynan mana shunday muvofiqlik bu tashkilotlardagi 
komplaens nazorat tizimining naqadar samarali faoliyat ko‘rsatishiga bog‘liq. 

Sotsiolog-olim M.Bekmurodov adolat tushunchasiga «Adolat inson qalbidagi eng asosiy 
tuyg‘udir, jamiyatda barcha tushunchalarning eng asosiysi va oliyjanobidir. Adolat har doim ommani 
katta ishtiyoq bilan talab qiladigan ehtiyojidir. U diniy e’tiqodimiz mohiyatining mazmunidir, xuddi 
shu bilan birga, u ehtiyotkorlikning ham bir ko‘rinishidir. Adolat chuqur yashirin e’tiqod obyekti va 
barcha ilmlarning boshlanishi, o‘rtasi va oxiridir», deb ta’rif bergan [11]. 

Korrupsiyaga qarshi borasidagi faoliyatning huquqiy asoslariga kelsak, O‘zbekiston 
Respublikasining «Korrupsiyaga qarshi kurashish to‘g‘risida»gi Qonunining 6-moddasida 
korrupsiyaga qarshi kurashish sohasidagi davlat siyosati davlat dasturlari va boshqa dasturlar asosida 
amalga oshirilishi mumkinligi ko‘rsatilgan. Unda, davlat dasturlari va boshqa dasturlar qonunning 
qoidalari samarali ijro etilishini ta’minlash, korrupsiyaning holati xamda tendensiyalaridan kelib 
chiqqan holda korrupsiyaga qarshi kurashish bo‘yicha kompleks va tizimli chora-tadbirlar ko‘rish 
maqsadida ishlab chiqilishi va amalga oshirilishi ko‘rsatilgan. Mazkur qoida talablariga ko‘ra, 
O‘zbekiston Respublikasi Prezidentining 2017-yil 2-fevral kuni “Korrupsiyaga qarshi kurashish 
to‘g‘risida”gi O‘zbekiston Respublikasi Qonunining qoidalarini amalga oshirish chora-tadbirlari 
to‘g‘risida”gi PQ-2752-sonli Qarori bilan “2017-2018-yillarga mo‘ljallangan korrupsiyaga qarshi 
kurashish bo‘yicha davlat dasturi”, “Korrupsiyaga qarshi kurashish bo‘yicha respublika idoralararo 
komissiyasi tarkibi” hamda “Korrupsiyaga qarshi kurashish bo‘yicha respublika idoralararo 
komissiyasi to‘g‘risida»gi Nizom tasdiqlandi [12]. 

Qonunning samarali ijrosini ta’minlash, jamiyat va davlat hayotining barcha sohalarida 
korrupsiyaning oldini olishga doir chora-tadbirlarni o‘z vaqtida va sifatli amalga oshirish maqsadida 
O‘zbekiston Respublikasi Prezidentining 2019-yil 27-maydagi PF-5729-sonli Farmoni bilan “2019-
2020-yillarda korrupsiyaga qarshi kurashish davlat dasturi” hamda Korrupsiyaga qarshi kurashish 
bo‘yicha respublika idoralararo komissiyasining yangilangan tarkibi tasdiqlanib, uning asosiy 
vazifalari belgilab berildi [13]. 

O‘zbekistonda amalga oshirilgan islohotlar korrupsiyaviy jinoyatlarning sodir etilish 
dinamikasiga muayyan darajada ta’sir qilib, ushbu jinoyatlar sonining qisqarishiga olib keldi. 
Jumladan, 2017-yilda turli toifadagi 3013 nafar mansabdor shaxslarga nisbatan jami 2076 ta, 2018-
yilda 2066 nafar shaxsga nisbatan 1469 ta jinoyat ishi qo‘zg‘atilgan bo‘lsa, 2019-yilda bu ko‘rsatkich 
1520 nafar shaxsga nisbatan 994 tani tashkil qildi. Mazkur jinoyat ishlari doirasida 2017-yilda 2881 
nafar, 2018-yilda 1907 nafar, 2019-yilda esa 1339 nafar shaxslar jinoiy javobgarlikka tortilgan [14]. 

Mansabdor shaxslarning jinoyatlari oqibatida davlat va jamiyat manfaatlariga 2017-yilda 142 
mlrd. 662 mln. so‘m, 2018-yilda 559 mlrd. 174 mln. so‘m, 2019-yilda esa 1 trln. 853 mlrd. so‘m 
miqdorida moddiy zarar yetkazilgan. Shuningdek, mazkur davrda O‘zbekiston Respublikasining 
xalqaro reytinglardagi o‘rni muayyan darajada yaxshilandi. Jumladan, O‘zbekiston Respublikasi 
“Transparency International” korrupsiyaga qarshi tashkilotining Korrupsiyani qabul qilish indeksi 
(Corruption Perception Index)da 2016-yilda 21 ball bilan 176 davlat ichida 151-o‘rinni egallagan 
bo‘lsa, 2019-yil natijalariga ko‘ra, 25 ball bilan 180 mamlakat ichida 153-o‘rinni egallagan [15].  

Milliy qonunchiligimizdagi korrupsiyaga oid normalarni yanada takomillashtirish, jinoyat 
uchun jazo muqarrar ekanligini odamlarning ongiga qanchalar mustahkam singdirish, korrupsiyaga 
qarshi kurashuvchi tashkilotlar faoliyatini tanqidiy tahlil qilish, korrupsion faoliyat uchun jinoiy 
jazolarni yanada kuchaytirish, korrupsiya elementlarining kompleks o‘rganish, sohaga oid xalqaro 

standartlar hamda ilg‘or xorijiy tajribaning O‘zbekiston sharoitiga moslashtirish kabi masalalarni 
ilmiy jihatdan tadqiq qilish bugungi kunda dolzarb ahamiyat kasb etmoqda. Zero, korrupsiyaga qarshi 
kurashishdan ko‘ra uni oldini olish va va jamiyatda korrupsiyaga nisbatan murosasizlik fikrini 
shakllantirish, har bir davlat xizmatchisini yoki mansabdor shaxslarni halollik vaksinasi bilan emlash 
kutilgan natijani berishi mumkin. Bu adolatli davlat boshqaruvi va farovon fuqarolik jamiyat 
demakdir. 

XULOSA 
Jahon bankining ma’lumotlariga kura XX asrning boshida «korrupsiya dunyo yiliga 80 mlrd. 

AQSh dollari miqdorida zarar keltirgan» bo‘lsa, 2016-yilga kelib, dunyoda yaratilayotgan YaIMning 
2%ni pora sifatida yig‘ilgan mablag‘lar tashkil qiladi. Bu 1,5-2 trln. AQSh dollari degani. 2019-yil 
ostonasida bu ko‘rsatkich 2,5 trln. AQSh dollariga yetganligini hisobga olib qaraydigan bo‘lsak, 
korrupsiya ma’lum bir davlatning muammosi emas, balki, bu illat global ko‘rinishga ega bo‘lib, 
ko‘plab mamlakatlarning iqtisodiyotiga, jamiyatning bir butunligiga va farovonlikka salbiy ta’sir 
qilib kelayotgan katta muammodir. 

2017-yilda O‘zbekistonda siyosiy vaziyat o‘zgarib, yangi hukumat shakllangandan so‘ng, 
korrupsiyaga qarshi kurash faoliyati tizimlashtirilib, uning huquqiy asoslari qonun va boshqa 
normativ-huquqiy hujjatlar bilan mustahkamlandi. O‘zbekistonda korrupsiyaga qarshi kurash 
borasida amalga oshirilayotgan ishlarga shaxsan Prezidentimizning o‘zlari bosh bo‘lib turganligi va 
ko‘plab islohotlarning tashabbuskori bo‘layotganligi bir tarafdan O‘zbekiston iqtisodiyotini yanada 
rivojlantirayotgan bo‘lsa, ikkinchi tarafdan O‘zbekiston jamiyatining jamoatchilik fikri ijobiy tarafga 
o‘zgarib, aholida korrupsiyaga nisbatan murosasizlik munosabatlarini shakllanayotganidan dalolat 
beradi.  

Albatta, bunday ulkan ishlar xalqaro hamjamiyat tomonidan ham e’tirof etilayotgani buning 
yaqqol misoli bo‘la oladi. Bunga misol qilib, 2023-yilning 19-dekabr kuni “Tashkent city” xalqaro 
ishbilarmonlik markazi hududida halollik, pok amal va niyatlarni, korrupsiyaga nisbatan mutlaq 
toqatsizlikni hamda korrupsiyaga qarshi kurashish borasidagi sa’y-harakatlarini ifodalovchi 
monumentni O‘zbekiston Respublikasi Prezidenti Shavkat Mirziyoev va Qatar Amiri shayx Tamim 
bin Hamad Ol Soniy birgalikda ochilishini keltirib o‘tish mumkin. O‘zbek davlatchilik tarixidan shu 
narsa ma’lumki, o‘zbek davlatchiligi har doim korrupsiyaga murosasiz va toqatsiz bo‘lgan. Bunga 
asosiy sabablar, azaliy insonparvarlik qadriyatlarimiz, ma’rifatli e’tiqodimiz, doimiy ravishda adolat 
hamda farovonlikka bo‘lgan buyuk intilishimizdir. 

